
Útdráttur 

Markmið þessa verkefnis er að athuga hvernig reikna skal veltuhraða birgða og biðtíma 

birgða fyrir bæði vörusafn og hverja vöru. Til að svara rannsóknarspurningunni leitaði 

höfundur heimilda í ritrýndum bókum á sviði viðskiptafræði og lagði að auki könnun um 

efnið fyrir tíu íslensk fyrirtæki. Fjallað er um hvaða aðferðir mögulegt er að nota til að 

reikna út veltuhraða birgða og biðtíma birgða. Höfundur fjallar sérstaklega um þær 

aðferðir sem hann kýs að nota og rökstyður val sitt á reikniaðferðum. 

Farið er stuttlega yfir hvernig nýta megi biðtími birgða og veltuhraða birgða við 

ákvarðanir í rekstri. Þar á meðal eru sýnd óbein tengsl á milli veltuhraða birgða fyrir 

hverja vöru og tekjuteygni eftirspurnar. Í framhaldi af því er hægt að draga ályktun um 

það hvort tiltekin vara sé lúxusvara eða nauðsynjavara. 

Höfundur athugaði einnig hvort fyrirtæki á Íslandi nýti sér veltuhraða birgða og/eða 

biðtíma birgða við ákvarðanir í rekstri og í ljós kom að öll tíu fyrirtækin sem svöruðu 

könnun höfundar nýta sér þessar aðferðir. Erfitt er að fullyrða hvort þetta þýði að flest 

öll fyrirtæki sem eiga vöruviðskiptum nýti þessar aðferðir en þetta gefur góða 

vísbendingu um að svo sé.  

1 Inngangur 

Í upphafi þessarar ritgerðar er hugtakið ársreikningur útskýrt og hvað honum ber að 

innihalda samkvæmt alþjóðlegu reikningsskilastöðlunum IFRS og íslenskum árs-

reikningalögum. Farið er yfir hver tilgangur ársreikninga er og við hvaða tilefni þeir eru 

helst notaðir. Að auki er fjallað um það hverjir hafa helst hag af því að lesa  ársreikninga. 

Í framhaldinu er útskýrt hvað kennitölur eru og hvernig þær eru reiknaðar út. Farið er 

yfir í hvaða flokka kennitölur skiptast eftir því í hvaða tilgangi þær eru reiknaðar. Kjarni  

ritgerðarinnar er umfjöllun um tvær nátengdar kennitölur, veltuhraða birgða og biðtíma 

birgða. Í þeirri umfjöllun er meðal annars gerð grein fyrir því hvernig hægt er að reikna 

út veltuhraða birgða og biðtíma birgða fyrir vörusafn og hverja vöru. Skoðað er ítarlega 

hvaða aðferð er heppilegust við að reikna út þessar stærðir og afstaða höfundar er síðan 

rökstudd með heimildum úr fræðibókum og könnun sem höfundur lagði fyrir tíu fyrir-

tæki. Þessar tvær kennitölur eru reiknaðar út til að skilja betur stöðuna á birgðum fyrir-

tækis. Margar leiðir er hægt að fara til að nýta þessar upplýsingar en í sjötta kafla greinir  

höfundur frá nokkrum leiðum við að nýta upplýsingar úr kennitölunum tveimur. 

 Í lok ritgerðarinnar er gerð grein fyrir könnun höfundar. Könnunin gekk út á það að 

athuga hvort fyrirtæki á dagvörumarkaði, byggingavörumarkaði og útivistarmarkaði 

nýttu sér veltuhraða birgða og biðtíma birgða við ákvarðanir í rekstri. Fengin voru tíu 

fyrirtæki til að svara könnuninni og fékkst 100% svarhlutfall en þar sem úrtakið er svo 

lítið er erfitt að fullyrða um niðurstöðu könnunarinnar. Aftur á móti ætti niðurstaðan að 

gefa vísbendingu um það hvort fyrirtæki nýti sér þessar aðferðir. 



 

11 

2 Ársreikningur 

Ársreikningar fyrirtækja hafa það hlutverk að upplýsa hagsmunaaðila um afkomu og 

fjárhagslega stöðu fyrirtækja (Árni Vilhjálmsson og Stefán Svavarsson, 1990, bls. 49). 

Hagsmunaaðilar eru aðilar sem hafa hag af slíkum upplýsingum en þeir geta til dæmis 

verið lánadrottnar og fjárfestar. 

Á flestum fyrirtækjum hvílir sú lagalega skylda að gefa út ársreikninga en þó eru 

undantekningar frá þessu, til að mynda þegar um er að ræða einstaklingsrekstur sem er 

ekki í félagaformi. Ársreikningur skal innihalda rekstrarreikning, efnahagsreikning, 

sjóðstreymi, skýringar og skýrslu stjórnar ásamt því sem hann skal vera í samræmi við 

íslensk ársreikningalög. Jafnframt ber félögum sem eru með fjármálagerninga skráða á 

skipulegan verðbréfamarkað að hafa ársreikninga sína í samræmi við íslensk 

ársreikningalög og alþjóðlegu reikningsskilastaðlana IFRS (Lög um ársreikninga nr. 

3/2006). IFRS eru staðlar sem hafa það að meginmarkmiði að samræma framsetningu 

ársreikninga fyrirtækja (Einar Guðbjartsson, 2010, bls. 65). Tilgangur þeirra er því meðal 

annars sá að mögulegt sé að bera saman ársreikninga tveggja mismunandi fyrirtækja. 

Þetta á tryggja það að lesandinn geti borið upplýsingar saman og myndað sér skoðun á 

þeim. Hér í köflunum sem á eftir fylgja eru útskýrðir nánar einstakir liðir ársreikninga. 

2.1 Rekstrarreikningur 

Rekstrarreikningur er hluti af ársreikningi en hann sýnir hver árangurinn er af rekstrinum 

á því reikningstímabili sem gert er upp. Árangurinn er mældur með því að finna út hver 

er heildarafkoma fyrirtækis fyrir tímabilið. Aðferðin við að reikna út afkomuna felst í því 

að leggja saman allar tekjur fyrirtækis og draga frá gjöld þess innan reikningstímabilsins, 

með öðrum orðum: Að draga heildarútgjöld frá heildartekjum. Heildarafkoma fyrirtækis 

segir til um hversu mikil hagnaður eða tap er af rekstrinum (Árni Vilhjálmsson og Stefán 

Svavarsson, 1990, bls. 9). 

2.1.1 Mismunandi framsetning á rekstrarreikningi 

Rekstrarreikning er hægt að setja upp með tvenns konar hætti, annars vegar á einföldu 

formi og hins vegar á frásagnarformi. „Það eru engin fræðileg eða praktísk rök sem 

mæla með því að nota aðra aðferðina frekar en hina“ (Horngren, Sundem, Elliot og 

Philbrick, 2006, bls. 159–160). 

 Þegar rekstrarreikningur er settur fram á einföldu formi eru allar tekjurnar flokkaðar 

og settar fram saman og fyrir neðan þær eru skráð öll gjöld. Þegar rekstrarreikningur er 

hins vegar settur upp á frásagnarformi eru reiknaðar út ýmsar stærðir, til dæmis EBITDA 

sem er hagnaður fyrir skatta, fjármagnsliði og afskriftir (Horngren o.fl., 2006, bls. 159). Á 

myndinni hér að neðan sést framsetning beggja aðferða með tilbúnum tölum. 

Mynd 1. Rekstrarreikningur á frásagnarformi og einföldu formi.  

2.1.2 Rekstrargrunnur og greiðslugrunnur 

Bókhald er hægt að færa inn bæði á rekstrargrunni og greiðslugrunni. Þegar bókhald er 

fært á rekstrargrunni er það fært eins og tekjureglan segir til um. Samkvæmt tekju-

reglunni skulu tekjur bókaðar í rekstur fyrirtækja þegar búið er að afhenda vöru og/eða 

þjónustu. Með öðrum orðum: Tekjur eru til dæmis bókfærðar um leið og búið er að 

vinna ákveðið verk en ekki þegar greitt er fyrir þjónustuna (Þorsteinn Pétur Guðjónsson, 

2012, bls. 64). 

Þetta má útskýra með því að taka dæmi af pípara sem veitir viðskiptavini sínum 

þjónustu og fær ekki greitt fyrr en mánuði eftir að hann lauk verkinu. Þjónustan sem 

hann veitti er færð inn í bókhald fyrirtækisins þegar verkinu er lokið en ekki þegar greitt 

er fyrir þjónustuna. Skilyrðið sem uppfylla þarf til að heimilt sé að bóka tekjurnar er að 

búið sé að veita þjónustuna eða afhenda vöruna og að líklegt sé að fyrirtækið muni hafa 

hagrænan ávinning af því í framtíðinni. 

Bókhald sem fært er inn á greiðslugrunni er aftur á móti þannig að skráðar eru 

færslur inn í bókhaldið þegar búið er að greiða fyrir ákveðið verk eða vöru en ekki þegar 

búið er að vinna fyrir tekjunum eða þegar kostnaðurinn er fallinn til. Í langflestum 

tilvikum er rekstur gerður upp á rekstrargrunni en þó eru eflaust til dæmi um að hann sé 

gerður upp á greiðslugrunni. 

2.2 Efnahagsreikningur 

Efnahagsreikningur er hluti af ársreikningi og sýnir hver fjárhagsleg staða fyrirtækis er 

þann dag er reikningstímabili lýkur (Árni Vilhjálmsson og Stefán Svavarsson, 1990, bls. 

17). Reikningstímabilið er í flestum tilvikum tólf mánuðir og hefst og lýkur sömu daga og  

almanaksárið, þ.e.a.s. 1. janúar og 31. desember. Þó eru dæmi þess að fyrirtæki kjósi að 

láta reikningstímabilið ná yfir aðra hluta ársins. Þetta á til dæmis við um Spöl ehf. sem 

var lengi vel með reikningsárið frá 1. október til 30. september (Nasdaq OMX Globe 

Newswire, 2010). Ákvörðun um hvernig þessu skuli háttað er tekin af stjórn innan hvers 

fyrirtækis fyrir sig og verður að vera í samræmi við ársreikningalög, reglugerðir og  

alþjóðlegu reikningsskilastaðlana IFRS þar sem það á við. Fyrirtæki sem hafa í hyggju að 

notast við annað en almanaksárið sækja um heimild til þess hjá skattstjóra (Reglugerð 

um tekjuskatt og eignaskatt nr. 245/1963). Það sem mikilvægast er í þessu sambandi er 

að fylgja samkvæmnisreglunni en samkvæmt henni ber fyrirtækjum að beita sömu  

reikningsskilaaðferð og notuð var árið áður (Epstein og Mirza, 2006, bls. 690). Með  

reikningsskilaaðferðum er bæði átt við reikningstímabilið sem gert er upp og aðferðina 

sem notuð er við að gera upp bókhaldið. Þetta er gert til þess að ársreikningar á milli ára 

séu samanburðarhæfir. Undantekning frá þessari reglu er veitt ef fyrirtæki vilja breyta 

um reikningsskilaaðferð til frambúðar. 

Efnahagsreikningur skiptist í eignir, skuldir og eigið fé. Mikilvæg forsenda efnahags-

reiknings er svokölluð bókhaldsjafna sem sýnd er hér að neðan. „Bókhaldsjafnan segir 

að eignir skulu vera jafnar skuldum að viðbættu eigin fé“. (Weygandt, Kimmel og Kieso, 

2012, bls. 12). Ef þessi jafna passar ekki þegar búið er að færa bókhaldið inn hefur það 

verið fært inn með röngum hætti. 

         Jafna 1. Bókhaldsjafnan (Weygandt o.fl., 2012, bls. 12).  

2.2.1 Eignir 

Eignir eru allir þeir fjármunir sem fyrirtækið notar til að mynda innstreymi fjármagns eða 

draga úr útstreymi fjármagns (Horngren o.fl., 2006, bls. 9). Þeim er svo skipt í veltu-

fjármuni og fastafjármuni eftir því hvers eðlis þeir eru. Veltufjármunir eru sá hluti af  

eignum fyrirtækis sem búist er við að verði breytt í handbært fé innan árs. Með veltu-

fjármunum getur til dæmis verið átt við handbært fé, viðskiptakröfur og vörubirgðir.  

Fastafjármunir eru hins vegar þær eignir sem búist er við að verði í eigu fyrirtækis í eitt 

ár eða lengur. Til fastafjármuna geta talist fasteignir, framleiðsluvélar og bifreiðar svo 

dæmi séu nefnd (Kieso o.fl., 2011, bls. 193).  

2.2.2 Skuldir 

Skuldir eru allar þær skuldir og skuldbindingar sem fyrirtækið hefur stofnað til 

(Weygandt o.fl., 2012, bls. 12). Þær skiptast í tvo flokka sem byggðir eru á eiginleikum 

þeirra en flokkarnir eru skammtímaskuldir og langtímaskuldir.  Skammtímaskuldir eru  

skuldir sem að öllu jöfnu verða greiddar upp innan árs. Meðal skammtímaskulda er 

viðskiptaskuldir og afborganir af langtímalánum. Langtímaskuldir eru hins vegar þær 

skuldir sem verða ekki greiddar innan árs. Meðal langtímaskulda eru skuldabréf og 

langtímalán (Kieso o.fl., 2011, bls. 666).  

2.2.3 Eigið fé 

Fræðilega er hægt að skipta eigin fé í þrjá flokka miðað við uppruna þess. Flokkarnir eru 

1) innborgað fé, 2) eftirstæður hagnaður eða tap og loks 3) óinnleystur geymslu-

hagnaður. Innborgað eigið fé skiptist í hlutafé, yfirverðsreikning og eigin bréf. Hlutafé er 

það fé sem hluthafar leggja inn á nafnvirði og yfirverðsreikningur er það fé sem borgað 

er umfram nafnvirði. Þetta má til að mynda útskýra með dæmi af hluthafa sem leggur 

inn 1000 kr. á genginu 10. Þessi greiðsla væri bókuð hjá fyrirtækinu þannig að 1000 kr. 

færu inn á sjóð, 100 kr. inn á hlutafé og 900 kr. inn á yfirverðsreikning. Eigin bréf eru 

hins vegar það þegar fyrirtæki kaupir bréf í eigin fyrirtæki, yfirleitt í þeim tilgangi að selja 

þau aftur. Samkvæmt hlutafélagalögum mega félög og dótturfélög þess að hámarki eiga 

10% að nafnvirði í félaginu sjálfu og skal þar telja með þá hluti sem þriðji aðili hefur   

eignast fyrir reikning félagsins. Skilyrði þess að félag fái að kaupa eigin bréf er samþykkt 

frá hluthafafundi (Lög um hlutafélög nr. 2/1995).  

 Eftirstæður hagnaður eða tap er samansafnaður hagnaður, tap og arðgreiðslur.  

Innan þessa flokks eru bæði lögbundinn varasjóður og óráðstafað eigið fé. Lögbundinn   

varasjóður er sjóður sem fyrirtækjum er skylt að hafa og skal borga af hagnaði í hann þar 

til hann er orðinn 25% af hlutafé þess (Lög um hlutafélög). 

Óinnleystur geymsluhagnaður er hagnaður sem kominn er til vegna sérstakra mats-

breytinga á eignum (Kieso o.fl., 2011, bls. 772). Innan þessa flokks eru til dæmis 

áhættuvarnarreikningur og sérstakur endurmatsreikningur. Hlutverk áhættuvarnar-

reiknings er að verja fyrirtækið fyrir breytingum á markaði. Til útskýringar má hugsa sér 

flugfélag sem kaupir eldsneyti framvirkt; þ.e.a.s. gerir samning um fast verð á eldsneyti 

þannig að ef eldsneytisverð hækkar er fyrirtækið varið fyrir sem nemur því magni af 

eldsneyti sem keypt var framvirkt. Sérstakur endurmatsreikningur er reikningur sem 

meðal annars er hægt að nota þegar verið er að endurmeta fasteign. Til að skýra þetta 

nánar má taka dæmi af fasteign sem hækkar að andvirði um 100.000 kr. og er breytingin  

varanleg. Þá er 100.000 kr sett á reikninginn, fasteign og á móti færð inn á sérstaka 

endurmatsreikninginn (Kieso o.fl., 2011, bls. 581).  

2.2.4 Mismunandi framsetning efnahagsreiknings 

Efnahagsreikning er hægt að setja upp með tvennum hætti, þ.e.a.s. í formi skýrslu eða á 

opnu formi. Efnahagsreikningur sem settur er upp á skýrsluformi er þannig að eignir eru 

listaðar upp og fyrir neðan þær eru skráðar skuldir og eigið fé. Þegar efnahagsreikningur 

er hins vegar settur upp á opnu formi eru eignirnar skráðar vinstra megin á skjalið eða  

blaðið og skuldir og eigið fé hægra megin. Hér að neðan, á myndum 2 og 3, má sjá 

hvernig efnahagsreikningur lítur út bæði í formi skýrslu og opnu formi (Horngren o.fl., 

2006, bls. 158). 

    Mynd 2. Efnahagsreikningur á skýrsluformi. 

        Mynd 3. Efnahagsreikningur á opnu formi.  

Það getur verið mismunandi eftir því til hvaða atvinnugreinar fyrirtæki teljast hvor fram-

setningin er notuð en þær eru alveg jafn gildar. 

2.3 Sjóðstreymi 

Sjóðstreymi, eða fjármagnsstreymi eins og það er stundum kallað, er hluti af ársreikn-

ingi. Sjóðstreymi skýrir út hvað veldur því að hreint veltufé, sem er mismunurinn á veltu-

fjármunum og skammtímaskuldum, hefur breyst. Að auki sýnir það uppruna hreins 

veltufjár og í hvað það er notað (Árni Vilhjálmsson og Stefán Svavarsson, 1990, bls. 31). 

Sjóðstreymi skal skipt upp þrjá hluta: rekstrarhreyfingar, fjármagnshreyfingar og fjár-

festingahreyfingar (Lög um ársreikninga). Í næstu köflum er fjallað nánar um hvern hluta 

fyrir sig. 

2.3.1 Rekstrarhreyfingar 

„Rekstrarhreyfingar eru hreyfingar á handbæru fé sem stafa af helstu tekjuöflunar-

starfsemi fyrirtækis, þ.e. hreyfingar sem varða rekstrarreikning þess“ (Félag löggiltra 

endurskoðenda, 2004). Þær sýna hver staða handbærs fjár er þegar búið er að leiðrétta  

svokallaðar reiknaðar stærðir og færa inn þá liði sem hreyfa handbært fé en það eru liðir 

sem tengjast daglegum rekstri. Reiknuðu stærðirnar eru, eins og nafnið gefur til kynna, 

einungis reiknaðar og hafa þar með ekki raunveruleg áhrif á handbært fé. Til útskýringar 

er hægt skoða söluhagnað sem hreyfir ekki handbært fé þar sem hann er einungis mis-

munurinn á söluverði og kostnaðarverði. Í raun á sér því ekki stað nein raunveruleg  

hreyfing á handbæru fé.  

2.3.2 Fjárfestingarhreyfingar 

Fjárfestingarhreyfingar eru þær hreyfingar á handbæru fé sem eru komnar til vegna 

hreyfinga á fjárfestingum, það er þegar verið er að kaupa og selja fjárfestingar. Þetta má  

útskýra með dæmi af fyrirtæki sem selur bíl og kaupir annan í staðinn. Þessar hreyfingar 

fara báðar í gegnum fjárfestingarhreyfingar. Annað dæmi væri ef fjárfesting sem fyrir-

tæki á skilar arði, til dæmis fyrirtækið fær greiddan arð af hlutabréfaeign sinni (Félag 

löggiltra endurskoðenda, 2004). 

2.3.3 Fjármögnunarhreyfingar 

Fjármögnunarhreyfingar eru þær hreyfingar á handbæru fé sem koma til vegna fjár-

mögnunar á rekstrinum og lánsfjármögnunar sem er yfirleitt til langs tíma. Þó getur líka 

verið um að ræða fjármögnun eða fyrirgreiðslu til skamms tíma (Félag löggiltra endur-

skoðenda, 2004). Meðal fjármögnunarhreyfinga eru lán sem fyrirtæki tekur og hlutafé 

sem lagt er inn á félagið. 

2.4 Skýringar 

Í ársreikningi ber að hafa skýringar samkvæmt íslenskum ársreikningalögum. Í þeim 

skulu koma fram ýmsar upplýsingar sem lögin og alþjóðlegu reikningsskilastaðlarnir IFRS 

gera kröfu um. Þar á meðal er aðferðin sem notuð er við sérstakt endurmat og afskriftir 

á fastafjármunum. Jafnframt er gerð krafa um að fyrirtæki sem notast við erlendan 

gjaldmiðil veiti upplýsingar um það (Lög um ársreikninga).  

2.5 Skýrsla stjórnar 

Skýrsla stjórnar fyrirtækis skal ávallt vera í ársreikningi samkvæmt íslenskum árs-

reikningalögum. Þar skulu koma fram allar helstu upplýsingar um fyrirtæki sem varða  

verðmæti þess, meðal annars þróun þess á árinu, fjárhagslega stöðu og aðalstarfsemi 

þess (Lög um ársreikninga). 

3 Kennitölur 

Í flestum tilvikum eru kennitölur ekki hluti af ársreikningum fyrirtækja enda ekki gerð 

krafa um það samkvæmt lögum um ársreikninga (Lög um ársreikninga). Kennitölur eru 

hins vegar reiknaðar út frá upplýsingum sem fram koma í ársreikningum og geta verið 

lesanda ársreikninga gagnlegar en þá einungis ef þær eru skoðaðar í samhengi við aðrar  

stærðir, til dæmis ef bornar eru saman tvær kennitölur (Árni Vilhjálmsson og Stefán 

Svavarsson, 1990, bls. 49). Kennitölur eru í raun árangursmælikvarði á það hvernig 

rekstur fyrirtækis hefur gengið á ákveðnu tímabili.  

Hagaðilar nýta sér niðurstöðurnar úr kennitölunum á svipaðan hátt og ársreikninginn.  

Hagaðilar eru þeir aðilar sem hafa hag af upplýsingum um fyrirtækið en þar ber helst að 

nefna lánadrottna, stjórnendur fyrirtækja og fjárfesta. Tilgangurinn með því að reikna út 

kennitölur er sá að auðveldara verði að öðlast skilning á stöðu fyrirtækisins. Með 

auknum skilningi er hægt að taka upplýstari ákvörðun en ella.  

Fjárhagskennitölur skiptast yfirleitt í eftirfarandi flokka: greiðsluhæfi (e. liqudity mea-

sure), langtímagjaldþol (e. long-term solvency measures ), markaðsvirði (e. market value  

measures), arðsemi (e. profitability measures) og nýtingu fjármagns (e. assets manage-

ment) (Hiller, Ross, Westerfield, Jaffe og Jordan, 2010, bls. 54–59). Í næstu köflum er 

fjallað nánar um hvern flokk fyrir sig. 

3.1 Greiðsluhæfi (e. Liquidity Measure) 

Eins og Bierman (1966) hefur bent á gefa kennitölur í þessum flokki vísbendingu um 

núverandi stöðu fyrirtækis (Bierman, 1966, bls. 286). Greiðsluhæfi sýnir hæfi fyrirtækis 

til að standa við nauðsynlegar greiðslur sem inna þarf að hendi á næstu tólf mánuðum. 

Ef  greiðsluhæfi fyrirtækis er ekki gott getur það leitt til röskunar á rekstri þess (Árni 

Vilhjálmsson, 1985, bls. 146).Þeir aðilar sem höfundur telur að skoði mikið kennitölur 

innan þessa flokks eru einkum þeir sem standa í lánsviðskiptum við fyrirtækið eða velta 

fyrir sér að standa í slíkum viðskiptum. Að auki eru þær eflaust einnig mikið skoðaðar af 

fjárfestum sem vilja fá vísbendingar um hvernig fyrirtækið stendur. Hér að neðan er 

mynd sem sýnir þær kennitölur sem eru í þessum flokki og hvernig þær eru reiknaðar út. 

 Mynd 4. Kennitölur úr flokknum um greiðsluhæfi. 

3.2 Langtímagjaldþol (e. Long-Term Solvency Measure) 

Kennitölur í þessum flokki lýsa því hversu vel fyrirtæki er í stakk búið til að standa við 

skuldbindingar sínar og skuldir til langs tíma (Hiller o.fl., 2010, bls. 55). Í raun má segja 

að kennitölur innan þessa flokks lýsi hæfi fyrirtækis til að starfa til lengri tíma. Hér að 

neðan er mynd sem sýnir kennitölurnar úr þessum flokki og hvernig þær eru reiknaðar 

út. 

    Mynd 5. Kennitölur úr flokknum langtímagjaldþol. 

3.3  Markaðsvirði (e. Market Value Measure) 

Kennitölur í þessum flokki segja til um hver hagnaður og arðsemi er á hlut ásamt því að 

lýsa því á hvað markaðurinn metur eigið fé. Kennitölur innan þessa flokks er hægt að 

nýta í að minnsta kosti þrenns konar tilgangi, þ.e.a.s. af fjárfestum sem ákveða hvort 

þeir eigi selja eða kaupa hlutabréf, af bankastjóra fjárfestingabanka sem er að ákveða 

verð á nýjum hlutum sem á að gefa út og af fyrirtækjum sem eru ákveða hversu mikið 

þau eigi að bjóða fyrir hugsanlega sameiningu við annað fyrirtæki (Brigham og Houston, 

2009, bls. 98). Mynd 6 sýnir kennitölur í þessum flokki og hvernig þær eru reiknaðar. 

    Mynd 6. Kennitölur í flokknum markaðsvirði. 

3.4 Arðsemi (e. Profitability ratios) 

Kennitölur í þessum flokki lýsa því hvað heildareignir, sölutekjur og eigið fé skila miklum  

hagnaði. Þær kennitölur sem tilheyra þessu flokki eru þekktastar og mest notaðar af öll-

um kennitölum samkvæmt Corporate Finance (Hiller o.fl., 2010, bls 58). Hér að neðan er 

mynd sem sýnir kennitölurnar í þessum flokki og hvernig þær eru reiknaðar út. 

   Mynd 7: Kennitölur í flokknum arðsemi. 

3.5 Nýting á fjármagni (e. Assets management ratios) 

Kennitölur í þessum flokki lýsa því hversu vel fyrirtækið nýtir eignir sínar til að búa til 

verðmæti fyrir fyrirtækið. Meðal kennitalna í þessum flokki eru veltuhraði birgða og bið-

tími birgða. Nánar verður fjallað um þessar tvær kennitölur hér á eftir. Á mynd 8 hér að  

neðan eru sýndar þær kennitölur sem eru í þessum flokki og hvernig þær eru reiknaðar 

út.  

  Mynd 8: Kennitölur í flokknum nýting á fjármagni. 

4 Veltuhraði birgða  

Veltuhraði birgða (e. Inventory turnover) er kennitala sem reiknuð er með því að nota 

stærðir úr ársreikningi. Ekki eru allir sammála því hvernig eigi að reikna þetta út, þ.e.a.s. 

hvað aðferð skuli beita. Við rannsókn höfundar á þessu komu í ljós tvær mismunandi 

reikniaðferðir. Mögulegt er að til séu fleiri aðferðir við að reikna út veltuhraða birgða en 

hér verða einungis skoðaðar tvær aðferðir. Í næstu köflum er gerð nánari grein fyrir 

þessum tveimur aðferðum og rök færð fyrir því hvor aðferðin sé heppilegri. 

4.1 Fyrri aðferð við að reikna út veltuhraða birgða  

Fyrri aðferðin við að reikna út veltuhraða birgða felst í því að kostnaðarverði seldra vara 

er deilt með meðalstöðu birgða. Í flestum tilvikum er meðalstaða birgða reiknuð út með 

því að leggja saman stöðu birgða í upphafi og lok tímabils og deila með tveimur 

(Bernstein, 1974, bls. 391). 

Það virðast þó ekki allir vera sammála því hvernig kostnaðarverð seldra vara er sett 

saman. Ein aðferðin gengur út á það að innan kostnaðarverðs seldra vara skal vera allur  

kostnaður sem fellur til við að afla aðalteknanna, þar með talinn kostnaður vegna hrá-

efnis, kostnaður við vinnuafl, stjórnunarkostnaður og annar kostnaður sem hægt er að 

tengja beint við þetta. Ásamt þessu eru afskriftir af eign ef hægt er að tengja hana beint 

við öflun aðalteknanna (Hiller o.fl., 2010, bls. 57). Samkvæmt hinni aðferðinni skal 

kostnaðarverð seldra vara vera kostnaður við innkaup, framleiðslu og annan kostnað 

sem til  fellur við að koma birgðunum í söluhæft ástand (Þorsteinn Pétur Guðjónsson, 

2012, bls. 52).  

Að mati höfundar þessarar ritgerðar er rökréttara að styðjast við seinni aðferðina 

sem útskýrð er hér að ofan frekar en þá fyrri. Ástæðan er sú að höfundur telur að 

kostnaðarverð seldra vara eigi aðeins að innihalda kostnað við að kaupa vöruna og 

koma henni í söluhæft ástand. Í umfjölluninni hér að neðan er því stuðst við síðarnefndu 

aðferðina. Hér að neðan er mynd sem sýnir hvernig veltuhraði birgða með 

kostnaðarverð seldra vara í teljara er reiknaður. 

   Jafna 2. Fyrri aðferðin við að reikna út veltuhraða birgða (Bernstein, 1974, bls. 390)  

 

4.2 Seinni aðferðin við að reikna út veltuhraða birgða  

Þegar þessari aðferð er beitt er vörusölu deilt með meðalstöðu birgða. Líkt og í fyrri 

aðferðinni er meðalstaða birgða fundin út með því að leggja saman birgðir í upphafi og 

lok tímabils og deila með tveimur. Vörusala er öll sala á vöru fyrirtækis yfir ákveðið 

tímabil. Hér að neðan er mynd sem sýnir hvernig veltuhraði birgða með vörusölu í 

teljara er reiknað. 

  

 

    

Jafna 3. Seinni aðferðin við að reikna út veltuhraða birgða (Brigham og Houston, 2009, bls. 89). 

4.3 Samanburður þessara tveggja aðferða 

Aðferðirnar tvær við að finna út veltuhraða birgða eru báðar góðar og gildar en það sem 

er mikilvægast í þessu sambandi er að notuð sé sama aðferðin þegar tvö eða fleiri fyrir-

tæki eru borin saman. Ef það er ekki gert er samanburðurinn ómarktækur og gefur 

rangar upplýsingar. Það má þó deila um hvor aðferðin gefi réttari mynd af veltuhraða 

birgða. Við athugun á þessu skoðaði höfundur sex fræðibækur: Corporate Finance, 

Financial Statement Analysis, Financial and Managerial Accounting, Financial Statement 

Analysis, Financial basics for small buisness success og Fundamentals of Financial 

Management (Hiller o.fl., 2010, bls. 57; Bernstein, 1974, bls. 390; Bierman, 1963, bls 

466; Lev, 1974, bls. 29; Gill, 1994, bls 90; Brigham og Houston, 2009, bls. 89) . Í ljós kom 

að það er aðeins í Fundamental of Financial Management sem notuð er vörusala í 

teljara en í fjórum er notað kostnaðarverð seldra vara og í einni er notast við báðar 

aðferðir.   

Í þessu samhengi verður að benda á það að höfundur rannsakaði þetta ekki sérstaklega 

þannig að það getur vel verið að fleiri styðjist við vörusöluaðferðina. Þetta eru hins 

vegar niðurstöður athugunar sem höfundur framkvæmdi. Færa má rök fyrir því að það 

gefi réttari mynd að nota aðferðina sem miðast við kostnaðarverð seldra vara þar sem 

kostnaðarverð seldra vara er á kostnaðarverði líkt og meðalstaða birgða (Bernstein, 

1974, bls. 391). Því mun í þessari ritgerð vera stuðst við aðferðina með kostnaðarverð 

seldra vara í teljara þar sem höfundur telur hana gefa réttari mynd en hina. Burtséð frá 

því hvor aðferðin sé réttari, þá er aðalmálið að notast við sömu aðferðina þegar borin 

eru saman tvö fyrirtæki, annars eru niðurstöðurnar ómarktækar.  

4.4 Að reikna út veltuhraða birgða fyrir allar vörur 

Aðferðin við að reikna út „veltuhraða birgða fyrir allar vörur“ er þannig að tekið er 

saman kostnaðarverð allra seldra vara og deilt í meðalstöðu á öllum vörubirgðum 

fyrirtækisins. Þessi aðferð hefur verið notuð í mjög mörg ár og er vel þekkt.  

Niðurstaðan úr veltuhraða birgða fyrir allar vörur segir hversu oft birgðir fyrirtækis 

velta yfir tímabilið sem er skoðað, sem í flestum tilvikum er eitt ár. Niðurstaðan á að 

sýna hversu mikil hagkvæmni er í stjórnun birgðanna en eftir því sem niðurstaðan verð-

ur hærri þeim mun meiri hagkvæmni er í stjórnun birgða (Lev, 1974, bls. 29). Þó verður 

að taka niðurstöðunni með fyrirvara því ef veltuhraði birgða er mjög hár getur það verið  

vegna þess að birgðastaðan er mjög lág sem getur valdið því að möguleg sala tapast 

sökum skorts á birgðum (Bierman, 1963, bls. 466). Til að útskýra betur hvernig þetta er 

reiknað er sýnidæmi hér að neðan. Forsendurnar í dæminu eru tölur sem höfundur gaf 

sér.  

 

 

 

 

 

 

 

 

 

 

 

 
Mynd 9. Útskýringardæmi þegar reiknaður er veltuhraði birgða fyrir allar vörur. 



 

26 

4.5 Að reikna út veltuhraða birgða fyrir hverja vöru 

Aðferðin við að reikna út „veltuhraða birgða fyrir hverja vöru“ er þannig að tekið er 

saman kostnaðarverð seldu vörunnar sem verið er að skoða og því deilt í meðalstöðu á 

birgðum þessarar sömu vöru. Þessi aðferð hefur ekki verið mjög áberandi en þó minntist 

Bierman (1963, bls. 466) lítillega á þetta.  

Niðurstaðan úr veltuhraða birgða fyrir hverja vöru gerir fyrirtækjum kleift að skoða 

hvað hver vara veltir oft yfir árið í stað þess að fá eina niðurstöðu fyrir allar vörurnar. 

Með þessu móti er hægt að skoða hverja vöru fyrir sig og nýta, svo eitt dæmi sé tekið, 

við ákvörðunartöku um það hvort fyrirtækið eigi að hætta bjóða upp á ákveðna vörur. 

Til að útskýra betur hvernig þetta er reiknað er sýnisdæmi hér að neðan. Forsendurnar í 

dæminu eru tölur sem höfundur gaf sér. 

 

 

 

 

 

 

 

 

 

 

 

 

 

          Mynd 10. Útskýringardæmi fyrir veltuhraði birgða fyrir hverja vöru. 

5 Biðtími birgða (e. Days‘ sales in inventory) 

Hugtakið biðtími birgða (e. Days‘ sales in inventory) er ef til vill betra að þýða sem dagar 

sem vörur eru í birgðum áður en þær seljast. Biðtími birgða er hins vegar þjálla heiti og 

hefur verið notað áður og því verður það einnig gert hér. Biðtími birgða er kennitala sem 

segir hversu margir dagar líða að meðaltali frá því vara er keypt og þar til hún er seld 

(Hiller o.fl., 2010, bls. 57). Við skoðun á því hvernig reikna skuli út þessa kennitölu kom í 

ljós að til eru að minnsta kosti tvær aðferðir við að reikna þetta. Að auki ber ekki öllum 

saman um það hvaða dagavenju skuli nota, þar sem annað hvort eru notaðir 365 dagar 

eða 360 dagar. Huga verður þó að því að ef tímabilið sem er skoðað er til dæmis hálft ár 

þá eru notaðir 180 dagar en ekki 360 dagar.  

Eftir að hafa skoðað þetta lítillega hallast höfundur að því að nota 360 daga frekar en 

365 þar sem gert er ráð fyrir 12 mánuðum og 30 dögum í mánuði og verður því stuðst 

við það. Aðalmálið er þó alltaf það sama, þ.e. að samræmi sé í aðferðum sem notaðar 

eru þegar tölur eru bornar saman til að þær séu samanburðarhæfar. Hér að neðan er 

gerð grein fyrir þessum tveimur aðferðum. 

5.1 Fyrri aðferðin við að reikna út biðtíma birgða 

Fyrri aðferðin við að reikna út kennitöluna biðtími birgða gengur einfaldlega út á að 

deila 360 með veltuhraða birgða. Hér að neðan er mynd sem sýnir hvernig þetta er 

reiknað.  

   Jafna 4: Fyrri aðferðin við að reikna út biðtíma birgða (Bernstein, 1974, bls. 391). 

5.2 Seinni aðferðin við að reikna út biðtíma birgða 

Seinni aðferðin við reikna út biðtíma birgða er á þá leið að stöðu birgða við lok tímabils 

er deilt með meðalkostnaði við að selja vöru á dag sem er fundið út með því að deila 

kostnaðarverði seldra vara með fjölda daga í tímabilinu sem skoðað er. Í flestum til-

vikum er skoðað eitt ár og notaðir 360 dagar. Hér að neðan er mynd sem sýnir hvernig 

þetta er reiknað samkvæmt þessari aðferð. 

Jafna 5: Seinni aðferðin við að reikna út biðtíma birgða (Bernstein, 1974, bls. 391). 

5.3 Samanburður á þessum tveimur aðferðum 

Við athugun á þessum tveimur aðferðum við að reikna út biðtíma birgða notaði 

höfundur þrjár fræðibækur: Corporate Finance, Financial Statement Analysis og 

Financial basics for small buisness success (Hiller o.fl., 2010, bls. 57; Bernstein, 1974, bls. 

391, Gill, 1994, bls 91). Í ljós kom að allar nota fyrri aðferðina en ein notar bæði fyrri og 

seinni aðferðina. Höfundur hallast því meira af því að nota fyrri aðferðina og telur hana 

gefa góða mynd af því sem reiknað er, það er að finna fjölda daga sem líða að meðaltali 

frá því vara er keypt inn og þar til hún er seld. Eins og alltaf skiptir höfuðmáli að gæta sa-

mræmis þannig að niðurstöður úr þessari kennitölu séu samanburðarhæfar. 

5.4 Að reikna út biðtíma birgða fyrir allar vörur fyrirtækis 

Þegar reiknuð er út kennitalan „biðtími birgða fyrir allar vörur“ fyrirtækis er veltuhraða 

birgða fyrir allar vörur einfaldlega deilt með 360 dögum ef tímabilið er eitt ár. Niður-

staðan segir okkur hversu margir dagar líða að meðaltali frá því vörur er keyptar inn og 

þar til búið er að selja þær. Til að útskýringar er sýnisdæmi hér að neðan (mynd 11). 

Forsendurnar í dæminu eru niðurstöður úr dæminu um veltuhraða birgða. 

         Mynd 11. Útskýringardæmi fyrir biðtíma birgða fyrir allar vörur. 

 

5.5 Að reikna út biðtíma birgða fyrir hverja vöru 

Þegar reiknuð er út kennitalan „biðtími birgða fyrir hverja vöru“ er 360 einfaldlega deilt 

með veltuhraða birgða fyrir hverja vöru. Niðurstaðan segir okkur hversu margir dagar 

líða að meðaltali frá því varan sem er skoðuð er keypt inn og þar til búið er að selja 

hana. Til að útskýra betur hvernig þetta er reiknað er sýnisdæmi hér að neðan (mynd 

12). Forsendurnar í dæminu eru niðurstöður úr dæminu um veltuhraða birgða fyrir 

hverja vöru (mynd 12). 

 

 

 

 

 

 

 

 

 

 

 

 

 

 

 

 

 

               

            Mynd 12. Útskýringardæmi fyrir kennitöluna biðtími birgða fyrir hverja vöru. 

6 Hagnýting á kennitölunum 

Þegar búið er að fara í gegnum þessi ferli við að reikna út kennitölurnar tvær sem fjallað 

er um í fjórða og fimmta kafla, er vert að velta því fyrir sér hver tilgangurinn með út-

reikningunum sé. Tilgangurinn er að reyna að nýta niðurstöðurnar sem kennitölurnar 

veltuhraði birgða og biðtími birgða skila við ákvörðunartöku. Til eru margar ólíkar leiðir 

til að nýta upplýsingar úr þeim en hér á eftir verður bent á þær leiðir sem höfundur sér 

fyrir sér að gætu nýst vel og þá einkum út frá sjónarhorni stjórnar fyrirtækja og fjárfesta. 

6.1 Markaðsfræðilegt sjónarhorn 

Samval söluráðanna (e. Marketing mix) hjá fyrirtækjum hefur í flestum tilvikum gífurleg 

áhrif á veltu þess. Söluráðarnir eru fjórir og skiptast í vöru, verð, vegsauka og vettvang. 

Hér að neðan er fjallað stuttlega um hvern og einn söluráð. 

 Vara (e. Product): Fyrirtæki ákveður hvaða vörur eigi að bjóða upp til við-
skiptavina og hvaða ávinningur eigi að fylgja vörunni. Einn mikilvægur þáttur í 
þessu ferli er vöruþróun og sá ávinningur sem henni fylgir (Jobber og Fahy, 
2009, bls. 9).   

 Verð (e. Price): Fyrirtæki ákveður á hvaða verði eigi að bjóða vöruna. Þessi 
ákvörðun er ein af mikilvægustu ákvörðununum sem teknar eru í fyrirtækjum 
þar sem „verðið er eini söluráðurinn sem skapar tekjur, hinir þrír valda 
kostnaði" (Bogi Þór Siguroddsson, 2000, bls. 158 og 166).  

 Vegsauki (e. Promotion): Ákvörðun er tekin um hvernig eigi að láta vöruna ná  
athygli markhópsins. Það gert með því að nota kynningaráðana en þeir eru: 
auglýsingar, bein markaðssetning, almannatengsl, persónuleg sölumennska, 
söluhvatar og markaðssetning í gegnum Internetið (Bogi Þór Siguroddsson, 
2000, bls. 158 og 166).  

 Vettvangur (e. Place): Ákvörðun er tekin um hvar eigi að bjóða upp á vöruna, 
hvernig eigi að koma henni þangað og hversu mikið magn af birgðum eigi að 
vera til staðar (Jobber o.fl., 2009, bls. 10). Það er til lítils að framleiða góða 
vörur á góðu verði sem eru vel kynntar ef varan er ekki til staðar á sölustöðum 
þegar viðskiptavinur ætlar að kaupa hana (Jobber og Fahy, 2009, bls. 10).    

Tengsl söluráðanna við þessar aðferðir sem kynntar eru hér í fjórða og fimmta kafla eru 

þau að aðferðirnar er hægt að nota sem árangursmælikvarða á það hvort breyttar 

áherslur skili auknum veltuhraða. Til útskýringar er hægt að hugsa um lampa sem var 

með mjög lágan veltuhraða fyrir ári síðan þegar tekin var ákvörðun um að gera hann 

sýnilegri, þ.e.a.s. að setja hann framarlega í verslunina. Með því að skoða veltuhraðann 

á lampanum á milli ára er hægt að sjá hvort þessi breyting skili auknum veltuhraða eða 

ekki. En þrátt fyrir að það skili auknum veltuhraða á þessari einu vöru getur það 

mögulega stafað af því að veltuhraðinn á einhverri annarri vöru, til dæmis á öðrum 

lampa, minnkaði. 

6.2 Hagfræði 

Tengsl hagfræði við aðferðirnar sem kynntar eru í fjórða og fimmta kafla tengjast óbeint 

í gegnum tekjuteygni eftirspurnar og verðteygni eftirspurnar. Hér verður byrjað á því að  

útskýra tengsl tekjuteygni eftirspurnar og veltuhraða birgða fyrir hverja vöru. Til að 

útskýra betur þessi tengsl er best að byrja á því að skilgreina tekjuteygni eftirspurnar. 

Tekjuteygni eftirspurnar er skilgreind sem mælikvarði á það hvað eftirspurt magn 

breytist mikið við breytingu á tekjum neytandans. Aðferðin við að reikna þetta út felst í 

því að deila prósentubreytingu í eftirspurn með prósentubreytingu í tekjum. Ef eftirspurt 

magn breytist verulega við breytingu á tekjum er eftirspurnin eftir vörunni sögð teygin, 

annars óteygin. Ef eftirspurn eftir vöru er teygin er hún sögð vera lúxusvara en ef hún er 

óteygin er hún sögð vera nauðsynjavara (Mankiw og Taylor, 2010, bls. 96).  

Ef tekjur neytandans lækka mun neytandi draga úr neyslu sinni á ákveðnum vörum 

en halda henni óbreyttri á öðrum vörum. Þær vörur þar sem neyslan breytist lítið sem 

ekkert eru sagðar vera óteygnar. Þegar um er að ræða vörur sem neytendur hafa dregið 

úr neyslu á er talað um að þær séu teygnar. 

Nú, þegar búið er að útskýra tekjuteygni, liggur næst fyrir að sýna hver tengingin er á 

milli veltuhraða birgða fyrir hverja vöru og tekjuteygni eftirspurnar. Tengslin eru, eins og 

fyrr segir, óbein en þau byggjast á því að í stað þess að horfa á prósentubreytingu í 

magni er notast við veltuhraða birgða fyrir hverja vöru. Gerum ráð fyrir að tekjur lækki 

og við höfum upplýsingar um tvær vörur, A og B. Veltuhraði þeirra beggja var fyrir ári 

síðan tveir (2) en nú er hann orðinn einn (1) fyrir vöru A og tveir (2) fyrir vöru B. Þá er 

líklegt að vara A sé lúxusvara og B nauðsynjavara. Þetta er að sjálfsögðu ekki fullkomin 

greiningaraðferð en ætti að geta gefið ágætis mynd af þessu.  

Verðteygni eftirspurnar er hins vegar skilgreind sem prósentubreyting í eftirspurðu 

magni við breytingu á verði. Ef eftirspurt magn breytist verulega við verðbreytingu er 

eftirspurnin sögð vera teygin en ef eftirspurt magn breytist lítið sem ekkert er eftir-

spurnin sögð óteygin. Vörur með teygna eftirspurn hafa tilhneigingu til að vera lúxus-

vörur á meðan vörur með óteygna eftirspurn hafa tilhneigingu til að vera nauðsynja-

vörur (Mankiw og Taylor, 2010, bls. 88).  

Tengsl á milli verðteygni eftirspurnar og veltuhraða birgða fyrir hverja vöru eru óbein 

eins og fram kemur hér að ofan. Líklegt er að um sé að ræða nauðsynjavöru ef vara 

hækkar í verði en veltuhraði hennar helst nokkurn veginn sá sami. Ef veltuhraði minnkar 

verulega eru líkur á því að varan sé lúxusvara. 

6.3 Sjónarhorn fjárfestis 

Fjárfestir, sem annað hvort á hlut í fyrirtæki eða er að velta fyrir sér að kaupi hlut í því, 

getur nýtt aðferðirnar veltuhraði birgða og biðtími birgða til að taka upplýsta ákvörðun 

um hvort hann eigi að kaupa, selja eða halda hlutnum í fyrirtækinu. Kostur við þessar 

tvær kennitölur, líkt aðrar kennitölur, er að þær taka einungis til athugunar hlutföll 

innan einingarinnar sem verið er að skoða og því sambærilegar á milli samskonar 

eininga. 

Til að fjárfestir geti metið stöðu fyrirtækisins þarf að hafa eitthvert viðmið (e. bench-

mark). Viðmiðið getur til dæmis verið niðurstaðan úr þessum sömu kennitölum frá fyrri 

árum eða hjá öðrum fyrirtækjum innan sama atvinnugeira (Bodie, Kane og Marcus, 

2011, bls. 822). Með þessu móti er hægt að meta hver staða fyrirtækisins er og ákveða 

hvort eigi að kaupa, selja eða halda hlutnum í fyrirtækinu. 

6.4 Gerð söluáætlunar 

Með því að nota biðtíma birgða fyrir hverja vöru er hægt að útbúa áætlun fyrir sölu á 

komandi ári. Það er gert með því að finna út hversu margir dagar líða að meðaltali á milli 

þess sem vörur koma í hús og þar til búið er að selja þær. Taka verður fram í þessu sam-

hengi að það að nota eingöngu þessa aðferð gefur ekki nógu góða mynd þar sem ein-

göngu er um að ræða meðaltal en ekki er til dæmis tekið tillit til árstíðabundinna 

sveiflna. Þessi aðferð, að útbúa söluáætlun með því að nota biðtíma birgða fyrir hverja 

vöru, ætti að vera góð viðbót við aðrar aðferðir. 

7 Rannsókn 

Höfundur lék forvitni á að vita hversu mikið fyrirtæki á Íslandi nýta veltuhraða birgða og 

biðtíma birgða við ákvarðanir í rekstri. Að auki vildi höfundur komast að því hvort 

fyrirtæki nota kostnaðarverð seldra vara eða vörusölu í teljara þegar veltuhraði birgða 

er reiknaður út. Til að athuga þetta framkvæmdi höfundur rannsókn þar sem spurninga-

listi var lagður fyrir tíu íslensk fyrirtæki. 

Við rannsóknina var notuð megindleg aðferð (e. quantitativ) sem byggir á því að safn-

að er saman tölulegum upplýsingum, til dæmis með því að leggja spurningalista fyrir 

úrtak úr hóp sem ætlunin er að alhæfa um (Félagsvísindastofnun, 2014). Kostir þess að 

nota megindlega aðferðafræði eru einkum tveir: aðferðin er frekar auðveld í fram-

kvæmd og svör fást hjá mörgum aðilum. Ókostirnir eru þeir að svörin sem fást eru ekki 

ítarleg heldur velja þátttakendur af fyrir fram gefnum svarmöguleikum. Í næstu köflum 

er fjallað um mælitækið, þátttakendur og framkvæmd rannsóknarinnar. 

7.1 Mælitæki  

Mælitækið var frumsaminn spurningalisti sem var settur saman af höfundi ritgerðar að 

fengnum ábendingum frá leiðbeinanda hans. Spurningalistinn var sendur út á netinu en  

kosturinn við að spurningalista á netinu er sá að þátttakendur geta svarað þegar þeim 

hentar. Spurningalistinn samanstóð af fimm lokuðum spurningum, þar af var ein tvívíð 

og fjórar fjölvíðar. Kosturinn við svo stuttan spurningalista er sá að meiri líkur eru á því 

að þátttakendur gefi sér tíma til að svara stuttum spurningalista en löngum. Ókosturinn 

er aftur á móti sá að þar sem spurningarnar voru fáar er líklegt að svörin hafi ekki verið 

tæmandi. Forsvarsmaður eins af þeim tíu fyrirtækjum sem tóku þátt forprófaði spurn-

ingalistann áður en hann var sendur út. Þetta var gert til að fá úr því skorið hvort spurn-

ingarnar væru nógu skýrar. 

7.2 Þátttakendur 

Úrtakið samanstöð af tíu fyrirtækjum, fjórum á byggingavörumarkaði, þremur á dag-

vörumarkaði og þremur á útivistarmarkaði. Nöfn fyrirtækjanna verða ekki gefin upp svo 

ekki sé hægt að rekja hvaðan svörin koma. Höfundur notaði þetta úrtak þar sem hann 

taldi þessa þrjá markaði geta nýtt sér aðferðirnar sem kynntar voru í fjórða og fimmta 

kafla. 

7.3 Framkvæmd 

Könnunin var lögð fyrir í gegnum Google docs og var opin frá 27. febrúar til 11. mars 

2014. Google docs varð fyrir valinu vegna þess að engin takmörkun er á fjölda svara og  

kerfið er mjög þægilegt á allan máta. Þátttaka í rannsókninni var framar björtustu 

vonum og svarhlutfallið var 100%. Þetta góða svarhlutfall gerir niðurstöðurnar 

marktækari en ella, þrátt fyrir lítið úrtak.  

7.4 Niðurstöður 

Rannsóknin skiptist í þrjá hluta. Í fyrsta lagi er um að ræða athugun á því hvort fyrirtæki 

nýti sér kennitölurnar veltuhraði birgða og biðtíma birgða við ákvarðanir í rekstri. Í öðru 

lagi var athugað hvort fyrirtæki birtu niðurstöður úr þessum kennitölum í ársreikningum 

og loks var athugað hvort fyrirtæki notast við kostnaðarverð seldra vara í teljara eða 

sölutekjur við að reikna út veltuhraða birgða. Niðurstöðurnar úr þessum tveimur hlutum 

rannsóknarinnar er að finna í næstu köflum.  

7.4.1 Athugun á því hvort fyrirtæki nota aðferðirnar veltuhraða birgða og/eða 
biðtíma birgða við ákvarðanir í rekstri 

Í þessum hluta könnunarinnar var ætlunin að kanna hvort fyrirtæki nota veltuhraða 

birgða og/eða biðtíma birgða við ákvörðunartöku. Í fyrsta lagi var spurt hvort fyrirtæki 

noti aðferðirnar veltuhraða birgða og/eða biðtíma birgða. Með notkun er átt við að 

reikna út þessar tvær kennitölur. Í öðru lagi var einfaldlega spurt hvort niðurstöður úr 

þessum tveimur aðferðum væru notaðar við ákvarðanir í rekstri. Niðurstöðurnar er að 

finna á mynd 13 og 14 hér á eftir.  



 

35 

            Mynd 13. Athugun á því hvort fyrirtækið noti veltuhraða birgða og/eða biðtíma birgða . 

 

Mynd 14. Nýta fyrirtæki sér niðurstöður úr veltuhraða birgða og biðtíma birgða við 

ákvarðanir í rekstri? 

 

Niðurstöðurnar sem fengust úr svörum þessara tveggja spurninga voru afgerandi, sér-

staklega þar sem spurt var hvort fyrirtæki nýti sér niðurstöður úr þessum tveimur að-

ferðum við ákvarðanir í rekstri en öll fyrirtækin sögðust gera það. Hvað varðar spurn-

inguna um það hvort fyrirtæki nýti sér þessar aðferðir voru niðurstöðurnar á þá leið að 

90% fyrirtækja nota báðar þessar aðferðir en aðeins 10% nota aðeins veltuhraða birgða. 

Ásamt þessum tveimur valmöguleikum var í boði að velja möguleikana „Nei, hvoruga“ 

og „Já, en aðeins biðtíma birgða“ en af þeim tíu fyrirtækjum sem tóku þátt valdi ekkert 

þeirra þessa valmöguleika. Niðurstaðan úr þessum tveimur spurningum er mjög góð vís-

bending um að þessar tvær aðferðir séu mikið notaðar við ákvarðanir í rekstri, einkum 

veltuhraði birgða, hjá fyrirtækjum á dagvörumarkaði, byggingavörumarkaði og úti-

vistarmarkaði á Íslandi.  

7.4.2 Birta fyrirtæki þessar kennitölur? 

Hluti rannsóknarinnar fól í sér að athuga hvort fyrirtæki birta kennitölurnar veltuhraða 

birgða og/eða biðtíma birgða í ársreikningum sínum. Til rannsaka þetta voru fyrirtæki 

spurð einnar margvíðrar spurningar um það hvort þau birti niðurstöðurnar en 

svarmöguleikarnir sem boðið var upp á voru eftirfarandi: „Já, báðar“, „Já, en bara 

veltuhraða birgða“, „Já, biðtíma birgða“ og „Nei, hvoruga“. Niðurstöðurnar má sjá á 

mynd 20 hér að neðan.  

Mynd 15. Birta fyrirtæki kennitölurnar veltuhraða birgða og/eða biðtíma birgða í ársreikningum 

sínum? 

Niðurstöðurnar úr þessum lið komu nokkuð á óvart þar sem flestir, eða 40%, birta ekki 

þessar kennitölur í ársreikningum sínum. 30% birta einungis veltuhraða  birgða, 20% 

birta báðar kennitölurnar en einungis 10% birta aðeins biðtíma birgða. Helsta ályktunin 

sem hægt er að draga af þessu er sú að þrátt fyrir að fyrirtæki noti þessar tvær aðferðir 

vilja þau ekki að sýna lesendum ársreikningsins niðurstöðurnar úr þeim. Höfundur telur 

líklegt að ástæðan þess sé að fyrirtækin vilja ekki hafa upplýsingar opinberar sem 

samkeppnisaðilar þeirra geta nýtt sér. 

7.4.3 Hvort er notast við kostnaðarverð seldra vara eða sölutekjur í teljara við 
að reikna út veltuhraða birgða? 

Hluti rannsóknarinnar sneri að því að athuga hvort notast er við kostnaðarverð seldra 

vara eða vörusölu í teljara við að reikna út veltuhraða birgða. Til að rannsaka þetta voru 

fyrirtækin spurð, í einni tvívíðri spurningu, hvora aðferðina þau nota.   

 

 

 

 

 

 

 

 

Mynd 16. Notkun á kostnaðarverði seldra vara eða sölutekjur í teljara við að reikna út 

veltuhraða birgða. 

 

Niðurstaðan var nokkuð afgerandi. 90% eða níu af tíu nota kostnaðarverð seldra vara en 

einungis 10% nota vörusölu. Þessi niðurstaða kemur ekki á óvart og er í samræmi við 

rökstuðninginn í kaflanum „4.3 Samanburður á þessum tveimur aðferðum“. Þar eru 

færð rök fyrir því að með því að nota kostnaðarverð seldra vara fáist réttari mynd af 

veltuhraða birgða. Rökin fyrir því eru þau að kostnaðarverð seldra vara er á kostnaðar-

verði líkt og meðalstaða birgða en vörusala er ekki á kostnaðarverði. Eins og oft hefur 

komið fram skiptir öllu að nota sömu aðferðina til að hægt sé að bera saman, svo dæmi 

sé tekið, tölur á milli ára.  

8 Lokaorð 

Spurningin sem höfundur einsetti sér að svara var hvaða aðferð er best að nota til reikna 

út veltuhraða birgða og biðtíma birgða fyrir allar og hverja vöru. Byrjað var á því að 

útskýra hvað ársreikningur og kennitölur eru og hvaða tilgangi þetta tvennt þjónar. Í 

framhaldinu fór höfundur yfir hvaða aðferðir eru notaðar við að reikna út veltuhraða 

birgða og biðtíma birgða. Þar var greint frá þeim aðferðum sem höfundur fann við 

heimildaleit og gerð grein fyrir því hvaða aðferð væri heppilegast að nota, að mati 

höfundar. Rökin fyrir vali sínu fékk höfundur úr fræðibókum eins og greint er frá í fjórða 

og fimmta kafla. Auk þessa gerði höfundur könnun á aðferðum við að reikna út 

veltuhraða birgða. Niðurstaða þeirrar könnunar var mjög afgerandi og í takt við afstöðu 

höfundar þar sem kostnaðarverð seldra vara var notað í teljara í stað vörusölu. 

Höfundur komst að þeirri niðurstöðu að hægt er að reikna út veltuhraða birgða og 

biðtíma birgða fyrir hverja vöru með því að taka kostnaðarverð seldra vara og meðal-

stöðu birgða fyrir hverja vöru og reikna út veltuhraða birgða. Biðtími birgða er svo fund-

inn með því að deila í fjölda daga sem eru í tímabilinu sem skoðað er í veltuhraðann. 

Eftir bestu vitund höfundar hefur þessi aðferð ekki verið notuð áður en höfundur telur 

mörg tækifæri felast í því að nota þessa aðferð. Höfundur sér jafnvel fyrir sér að hægt 

væri að útbúa tölvukerfi sem sækir upplýsingar úr bókhaldskerfi fyrirtækja og reiknar út 

veltuhraða birgða og biðtíma birgða. Þetta væri, til að mynda, hægt að framkvæma 

mánaðarlega og gæti komið sér vel fyrir fyrirtæki sem eru til dæmis að meta árangur af 

markaðsherferð sem fyrirtæki hefur lagt í, þ.e.a.s. hvort kostnaðurinn við markaðs-

herferðina hafi skilað meiri veltuhraða og fækkað dögunum sem líða frá því vara kemur í 

verslun og þar til hún er seld. 

Höfundur telur margt vera hægt að rannsaka í framhaldi af efni þessarar ritgerðar. 

Þar á meðal væri hægt að kanna hvernig fyrirtæki á Íslandi nýta sér þessar aðferðir við 

ákvarðanir í rekstri, þ.e.a.s. hvernig fyrirtæki vinna úr þeim upplýsingum sem 

aðferðirnar skila. Benda verður á að það gæti reynst ansi erfitt þar sem fyrirtæki virðast 

mjög treg til að gefa upp lykilupplýsingar eins og hvernig þau nýta þessar aðferðir. Að 

auki er hægt að framkvæma ítarlegri rannsókn en höfundur gerði og reyna fá stærra 

úrtak, þannig að hægt væri að alhæfa með meiri vissu um hópinn sem úrtakið er tekið 

úr.  

Viðauki 1: Spurningalisti 


